Nafarroako Parlamentuko Mahaiak, 2020ko urriaren 13an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Adolfo Araiz Flamarique jaunak aurkezturiko galdera, Kultura Departamentuak José María Iparragirre Balerdiren jaiotzaren 200. urteurrena dela-eta Karlismoaren Museoan hitzaldi bat edo jarduera bat egiteko ezetzari buruzkoa.
2. Nafarroako Parlamentuko Aldizkari Ofizialean argitara dadin agintzea.
3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

GALDERAREN TESTUA
EH Bildu Nafarroa talde parlamentarioko eledun Adolfo Araiz Flamarique jaunak honako galdera hauek aurkezten dizkio Legebiltzarreko Mahaiari, idatziz erantzun dakizkion:
Aurten, Lizarrako Karlismoaren Museoa ireki zeneko X. urteurrena ospatuko da. Bere webgunean adierazten denez, hauxe da museoaren egitekoa:
“Karlismoaren Museoaren helburuak dira Nafarroako eta Espainiako karlismoaren historia zaintzea eta zabaltzea. Karlismoa XIX. eta XX. mendeetako historiaren testuinguruan aztertzen da, prozesu politiko eta sozial gisa, Europako eta munduko beste batzuen antzera”.
Aurten, halaber, Jose Maria Iparagirre Balerdi herri kantautore eta olerkari ezagunaren jaiotzaren 200. urteurrena ospatzen da. Iparragirrek, besteak beste, Gernikako Arbola konposatu zuen. Pedró José Chacon Delgadok, “Nobleza con Libertad. Biografía de la derecha vasca” liburuan, honako hau dio José María Iparragirreri buruzko atalean:
“Lehenengo Karlistaldia: 1833an, lehen karlistadak hasi zenean, Iparragirrek bere etxetik ihes egin zuen – “Nire herrikideekiko maitasuna beste iritzirik gabe” –eta Euskal Herrira joanez, karlisten lerroetan sartu zen boluntario, Gipuzkoako lehen batailoian, Iturrizaren agindupean eta ondoren Alzaaren agindupean. 14 urte besterik ez zuen orduan. Libre geratzen zitzaizkion uneetan, gitarra jotzen zuen, letra eta musika sortzen zuten abestiak kantatuz. Arrigorriagako eta Kastrexanako borroketan, biak Bizkaian, eta gero Mendigorriko guduan, Nafarroan (1835eko uztailaren 16an), zauriak jasan zituen, eta egun batzuk lehenago preso erortzeko zorian egon zen. Karlos V.a erregegaiaren Errege Guardiako alabardarien eskuadroian kokatua, lau probintzietatik aukeratutako gazteek osatua, hor jarraitu zuen gerra amaitu arte. Bergarako hitzarmena baztertu eta Frantziara erbesteratu zen”.
Legebiltzarkide honek, Euskal Herriko Karlista Alderdiak emandako informazioen bidez, Karlismoaren Museoko arduradunei egindako eskaeraren berri izan du. Izan ere, X. urteurreneko programazioaren barruan edo hortik kanpo, baina betiere Urretxuko Bardoaren jaiotzaren 200. urteurrena kontuan hartuta, eskatzen zen kantautore oparo eta polemikoari buruzko hitzaldiren bat egitea, Lehen Karlistaldian parte hartu zuela kontuan hartuta, baita Nafarroako lurraldean ere, Mendigorriako batailan. Badakigu Museoen Zerbitzuko arduradunaren erantzuna hau izan dela:
“Karlismoaren Museotik Iparragirreri buruzko hitzaldi bat egiteko proposamena helarazi didate. Eskaera horri erantzunez, jakinarazten dizut Zerbitzu honek ez duela ekitaldi hau programatzeko aukerarik ikusten, ez delako egokitzen Museoaren 2020rako kultur programazioaren egutegian eta gaietan. Era berean, zalantzak sortzen zaizkigu hizlariaren egokitasunari buruz, ez baitugu aurkitu Iparragirreri buruzko egile horren argitalpen espezializatuen aipamenik, eta Museoaren irizpidea goi mailako zabalkunde zientifikoa egitea baita”.
Gauzak horrela, honako hau jakin nahi dugu:
– Kultura eta Kirol Departamentuak uste al du José María de Iparragirre Balerdiren bizitzari eta lanari buruzko hitzaldi bat ez datorrela bat “Karlismoaren Museoaren 2020rako programazioaren egutegiarekin eta gaiekin”, jakinda haren bizi- eta politika-ibilbidea karlismoaren ideologiatik oso hurbil eta halaber urrun egon zela?
– Zer arrazoik justifikatzen zuten zerbitzu horren arduradunarentzat proposamen hori ez sartzea Karlismoaren Museoaren 2020rako programazioaren egutegian eta gaietan?
– Kultura eta Kirol Departamentuari egokia irudituko litzaioke, aurten Jose Maria Iparragirre Balerdi bezalako maila unibertsaleko figura baten jaiotzaren 200. urteurrena dela eta, Karlismoaren Museoak ekitaldi, hitzaldi edo aldi baterako erakusketaren bat antolatzea, pertsona horren ideologia karlista eta bere bilakaera ideologikoarekin zerikusia duena?

